
Vísindasmiðja á leikskólabraut við Háskólanum á Akureyri

Tildrög og þróun

Erindi flutt á málþingi RKHÍ  þann 8. október 2005

Kristín Dýrfjörð, lektor við Háskólann á Akureyri

Ákvörðun um að fara af stað með vísindasmiðju á leikskólabraut við Háskólann á Akureyri var tekin þegar kennsluskrá Kennaradeildar var endurskoðuð á Öngulstöðum vorið 2000. Vísindasmiðja er tveggja eininga námskeið sem fjarnemar taka á sumarmisseri á þriðja ári og staðnemar á síðasta misseri námsins. Hugmyndin var hugarfóstur mitt, Örnu Valsdóttur, þáverandi lektors í listgreinum við leikskólabrautina og Guðrúnar Öldu Harðardóttur, lektors. Draumur okkar var að tengja saman, leikskólafræði við kennslu í listgreinum. Hér átti að verða til einhverskonar hugmyndafræðilegur bræðingur eða deigla þar sem nemarnir fengju tækifæri til að útfæra pælingar úr listaáföngum, og tengja við m.a. stærðfræði, náttúruvísindi og vinnubrögð leikskólans. Í mínum huga má segja að þetta hafi verið verklegur áfangi í leikskólafræði með áherslu á sköpun. 

[image: image6.jpg]



[image: image2.jpg]


Meðal þess sem við sáum sem spennandi kost var að tengja námskeiðið m.a. kennurum af raungreinasviði Kennaradeildar. Annað sem var okkur hugleikið var að leikskólabrautin hafði eignast einingakubbasett fljótlega eftir að hún fór að stað. Fram að þessum tíma hafði þeim ekki verið fundin eiginlegur staður í kennsluskránni. Umfjöllun um kubba og verkefni tengd þeim höfðu verið vistuð í námskeiði í leikskólafræði. En með fækkandi tímum í tímasókn á bak við einingu varð svigrúmið til verklegra tíma í reglulegum námskeiðum minna. Jafnframt hófst fjarnám á leikskólabraut og ógerlegt að vera með verklega tíma inn í leikskólafræðinámskeiðinu. Hugmyndin um vísindasmiðju varð spennandi lausn sem gaf möguleika til nýrrar þróunar. Markmiðin sem upphaflega voru sett fram voru einföld en uppfylltu það sem við vorum að pæla. Betur verður fjallað um þau á eftir. 

Frá upphafi var ætlunin að ég og Arna Valsdóttir bærum sameignlega ábyrgð á námskeiðinu og að við þróuðum það í samvinnu. Því miður fór það svo að Arna missti stöðu sína við skólann og ég fékk það hlutverk að halda utan um þetta nýja námskeið. Ég viðurkenni fúslega að þarna hafði ég færst verkefni á hendur sem mér óx í augum. Þó svo að við Arna hefðum dregið breiða drætti um hvernig námskeið átti að vera voru það þrátt fyrir allt bara drættir. Ég ákvað strax að halda í þá hugmynd að fá kennara af raungreinasviðinu inn í kennsluna, Axel Björnsson, prófessor hefur frá upphafi sinnt þeim þætti. Hann fer í almenn hugtök í raunvísindum og fjallar svo um veðurfræði. Nemarnir hafa lýst ánægju sinni með þann þátt. Aðrar áherslur eru á kubbana og notkun þeirra í víðu samhengi, lögð er áhersla að vinna með hlutföll og útfæra í þrívíddar verkefni að lokum eru gerðar ýmsar tilraunir. Jafnframt var markmið mitt að reyna að opna augu nemanna fyrir því að nota þann efnivið sem finna má í umhverfinu. 

Ef litið er á markmið námskeiðsins segir þar að nemarnir:

· öðlist þekkingu á því hvernig hægt er að tengja saman náttúruvísindi, stærðfræði og listgreinar í gegnum leik og skapandi starf, 

· öðlist færni í notkun einingakubba. (Kennsluskrá HA 2005).
Eins og sjá má eru markmiðin bæði nokkuð víð en samtímis afar sérhæfð. Tengja saman náttúrugreinar við listgreinar í gegnum leik og skapandi starf. Má segja að námskeiðið falli vel að ákvæðum Aðalnámskrár leikskóla (1999) þar sem segir meðal annars um námsviðin í leikskólanum: 

Námsvið leikskóla eru áhersluþættir í leikskólauppeldi. Þau eru hreyfing málrækt, myndsköpun, tónlist, náttúra og umhverfi, menning og samfélag. Námsviðin skarast og þau eru samofin undirstöðuþáttum leikskólastarfs, leik, daglegri umönnun og almennri lífsleikni. (1999 bls. 19)

Betur er farið ofan í tengsl vísindasmiðju og Aðalnámskrár leikskóla í meðfylgjandi töflu (sjá fylgiskjal 1). Samkvæmt Aðalnámskrá leikskóla er ætlast til að starfið sé samþætt, að litið sé á starfið sem samfellu og heild. Ætlast er til að samþætting leiks og daglegrar umönnunar séu grunnstef sem unnið er frá. Vísindasmiðjan er sennilega það námskeið við leikskólabrautina sem kemst næst því að samþætta flest námssviðin þessu grunnstefi Aðalnámskrár leikskóla. Í Aðalnámskránni er jafnframt bent á að: 

Leikskólakennari þarf að vera vakandi fyrir tækifærum í umhverfinu sem geta orðið kveikja að myndverkum barna. Hann þarf að vera hugmyndaríkur gangvart fjölbreytilegum efnivið og skapa skilyrði til þess að hægt sé að nýta sér hann. Leikskólakennari verður að vera reiðubúin að taka þátt í sköpunarferlinu með barninu og gleðjast með því. (1999 bls. 23-24)

Með áherslu á endurnýtanlegan efnivið og efnivið sem hægt er að nálgast án mikils tilkostnaðar má segja að verið sé að framfylgja ofangreindu ákvæði. En fyrir mér er og á áherslan fyrst og fremst að vera á hugtökin leikur og skapandi. Hvernig leikskólakennari getur tengt saman hin ýmsu námsvið samtímis því að vera að vinna með hugtök og tungumál raunvísinda og skapandi starf. 

Þungi kennslunnar hefur frá upphafi verið á að opna augu nemanna fyrir möguleikum umhverfisins, en um það er sérstaklega fjallað í Aðalnámskrá leikskólans, en þar segir:

Skipulag og búnaður leikskóla á að örva leik barna, frumkvæði þeirra og virkni.... Lýsing og hljómburður hefur mikil áhrif á leik og líðan barna. ... Hætt er við að snautt og tilbreytingarlítið umhverfi sé hvorki vekjandi né þroskavænlegt. ... Börn þurfa vandaðan og fjölbreyttan leikfangakost og margvíslegan efnivið til skapandi starfa (1999 bls.12-13). 

Verkefni vísindasmiðju

Uppbygging verkefna hefur verið að þróast undandfarin ár, frá upphafi hefur verið lögð áhersla á vinnuferla sem telja má einkenna leikskólastarf. Einn aðal vísindasmiðjunnar er samþætting ýmissa námsgreina í gegnum skapandi starf sem speglast ágætlega í verkefnavinnunni. Verkefnum er skipt í  nokkra flokka, þeir eru: Kubbaverkefni, hlutföll, tilraunir og skissubók/dagbók. Frá upphafi hefur verið ætlast til að nemarnir haldi dagbók, logbók eða samsvarandi. Jafnframt er lögð áhersla á að við verkefnaskil komi eftirfarandi þættir fram. 

· Markmið

· Fræðileg umfjöllun um viðfangsefnið 

· Efni

· Aðferð

· Framkvæmd 

· Niðurstaða –mat. Niðurstöðu á að tengja hvernig viðkomandi hópur telur sig geta nýtt verkefnið með leikskólabörnum. 

· Íhugun 

Við Kennaradeild er kennd uppeldisfræðileg skráning (pedagogisk documentation), lögð er áhersla á að í vísindasmiðju noti nemarnir uppeldisfræðilega skráningu á sjálfa sig. Vegna þess hversu hópurinn var stór vorið 2005 kom Guðrún Alda Harðardóttir að kennslunni með mér. Hún byrjaði námskeiðið á stuttri innlögn og yfirferð um uppeldisfræðilega skráningu sem er hennar sérsvið. Gafst þessi innlögn vel og því ekki ólíklegt að framhald verði á henni. 

Kubbar – stærðfræði –sköpun - umhverfi

Byrjað er með innlöng um einingakubbana, hvernig hægt er að tengja þá hinum ýmsu námssviðum, lögð er áhersla á sköpunarþáttinn. Síðan er hópnum skipt í minni hópa 4-5 nemar í hóp. Hver hópur vinnur sjálfstætt verkefni úr kubbum. Til að undirbúa sig fer hópurinn í gönguferð um nágrennið og tekur myndir af áhugaverðum stöðum og byggingum og vinnur síðan með efnið áfram í kubbum. Hópurinn semur jafnframt barnasögu og tengir við kubbabygginguna. 

Hlutföll – þrívídd - listamenn

Hóparnir velja sér hlut til að stækka í þrívídd– velja sér efnivið til að vinna með. Ætlast er til að hóparnir vinnu skissur af verkum sínum fyrirfram. Fræðileg umfjöllun rannsóknarskýrslu tvíþátta: Annars vegar að gera grein fyrir verkefni sínu tengja þjóðsögum, barnabókum, ljóðum og svo framvegis og hinsvegar að leita heimilda og fjalla um listamenn sem hafa unnið með þrívídd í verkum sínum. 

Tilraunir – hugtök í raunvísindum – umfjöllun um krafta 

Í tíma er leitast við að skoða ýmislegt sem tengja má náttúrfræði, eðlisfræði og sköpun. Í þessu verkefni eru gerðar tilraunir með sápu, spegla, hljóð, krafta og rafmagn. Allrahandaefniviður er lagður fram. Má þar nefna ýmislegt sem tengist rafmagni, hljóði, ljósi, vatni, speglum og fleira.  

Nemarnir gera skráningar og pæla í því sem gert er. Velja síðan einhver tvö atriði og fjallið nánar um. Þau á að framkvæma með börnum og gera skráningu um það. Finna til fræðilegt efni sem tengist viðkomandi tilraunum. 

Skissubók – form

Skissubókin hefur verið á taka á sig ýmis form, sumir hafa skilað hefðbundnum bókum aðrir frá upphafi unnið sitt í tölvu og jafnvel skilað inn heimasíðu. Síðastliðið vor ákvað ég að allir hópar ættu að skila verkefnum sínum í formi heimasíðu. Heimasíðan sjálf, útlit hennar, dagbókin og umfjöllun um form (ljósmyndir af ýmsum formum úr náttúrunni) eru nú hin eiginlega skissubók.

Hvað segja nemarnir?
Til að undirbúa mig undir þennan fyrirlestur sendi ég nokkrar spurningar til þeirra nema sem  voru í vísindasmiðju vorið 2006. Þetta var hópur 60 fjarnema sem flestar eru í starfi í leikskólum. Þannig má telja að þeir hafi (eða hefðuð átt) að geta nýtt sér ýmislegt úr vísindasmiðjunni í starfi. Ég bað þá um að svara eftirfarandi spurningum: 

· Hver var helsti kostur vísindasmiðjunnar?

· Hver var helsti óskostur vísindasmiðjunnar?

· Hvernig sjáið þið að þið getið nýtt ykkur það sem farið var í?

· Fannst ykkur vanta einhverja áhersluþætti?

· Ef já hvað?

· Hverjar voru væntingar ykkar? Var þeim mætt?

· Annað almennt sem þið viljið taka fram?

Spurningarnar sendi ég til nemanna í tölvupósti námskeiðsins þann 4. október 2006. Nemarnir hafa því ekki haft mikinn tíma til að svara en dæmi um svör eru gefin hér á eftir.

Hver var helsti kostur vísindasmiðjunnar?

· Fjölbreytt, og einfalt og oft líka ódýrt efni sem notað er, gaf góðar hugmyndir

· Helsti kosturinn að mínu mati er að fá góðar hugmyndir til að vinna skapandi með börnum í leikskólanum/grunnskólum líka. Þar sem tilraunavinna er skemmtileg og þarf ekki að hafa einhverja eina rétta útkomu eða svar. Einnig má tengja margar þessar hugmyndir við beina reynslu barna úti í náttúrunni í frjálsum leikjum þeirra. Það sem mér fannst einna skemmtilegast að sjá var að það er hægt að nota svo margt sem þarf ekki að kosta mikla peninga, þ.a. hægt að nota marga hluti sem flestir eiga í geymslu eða bara við höndina jafnvel í leikskólanum, sérstaklega gott fyrir litlu leikskólana á landsbyggðinni sem er oft naumt skammtað fjármagn, að mínu mati.

· Helsti kostur vísindasmiðjunnar var sá að við kynntumst ótrúlega mörgu á skömmum tíma t.d. einingakubbum, tilraunum með rafmagni, vatni, speglum, segulstál, ljósaborðið og svo mætti lengi telja. Í sjálfu sér er kannski ekki þörf á því að fara dýpra í þetta efni því bara það að kynna fyrir okkur allt þetta hefur fyrir (mína parta) sett af stað heilmikilla vinnslu um hvað það er í raun hægt að gera mikið og margt með allskonar svona efnivið.

· Mér fannst farið yfir marga þætti sem skipta miklu máli í starfinu með börnum á stuttum tíma. Við fengum góða verklega kennslu sem skilaði sér ótrúlega. 

· Að ég fékk að kynnast öllu dótinu þínu Kristín og ekki síður að leika með einingakubbana, ég nýti mér það núna með börnunum.

· Vísindasmiðjan hefur marga kosti. Fyrir mig var það einna helst að ég fékk margar hugmyndir sem ég get nýtt mér í vinnu minni með börnum. Með því að fara sjálf í það hlutverk að vera rannsakandi get ég betur skilið forvitnina og gleði barnsins við rannsóknarvinnu. margir í hópnum höfðu orð á því að fyrirlesturinn og vinnan með einingakubbana myndi skila sér í starfi þar sem það eru margir leikskólar með þennan efnivið en vegna þess að starfsfólk þekkir ekki efniviðinn og heldur að það þurfi að vera "snillingar" til að geta unnið með hann, eru þeir oft geymdir í hillunum. En eftir fyrirlesturinn og vinnuna með þá vitum við betur.

Hver var helsti óskostur vísindasmiðjunnar?

· Of stuttur tími til hefði viljað geta sökkt mér dýpra og meira í suma hlutina

· Enginn ókostur smiðjunnar sjálfrar, aðeins það að tími sumaráfangans hefði mátt vera aðeins seinna að mínu mati, var uppgefin eftir prófin. 

· Fyrir okkur á sumarönninni er það auðvitað hvað við höfum stuttan tíma.

· Helsti ókostur vísindasmiðjunnar: var í raun að kennarar hefðu mátt vera mun sýnilegri til að "peppa" okkur betur upp, og kannski veita okkur viðbótar upplýsingar um það sem við vorum að skoða og gera. Þá er ég að tala bara í heildina litið.

· Mér fannst tíminn allt of stuttur

· Allt of stuttur tími. Ég hefði alveg getað hugsa mér að vera lengur og farið dýpra inní hvern þátt. Einnig hefði jafnvel mátt vera smærri hópar. Þessi hópur var mjög stór og þetta þurfti að vera svona og ég held að hóparnir sem koma á eftir okkur hafi það enn betur. 

Hvernig sjáið þið að þið getið nýtt ykkur það sem farið var í?

· Nú í starfi með börnunum. Í hinu daglega starfi er hægt að flétta þetta inn í “skipulagið,,

· Mér þótti einkar skemmtilegt að sjá hve mikið er hægt að gera skemmtilegt með yngstu börnunum í leikskólanum með því að nota bara fábreyttan efnivið. Ég tel mig hafa verið lánsama hvað varðar hugmyndir smiðjunnar vegna þess að ég er t.d. núna í vettvangsnámi á deild barna, 1-3 ára og ég hef getað viðrað hugmyndirnar við starfsfólkið, eins árs gamalt barn getur t.d. haft gaman af því að skoða vatnsflösku með litríkum perlum og t.d. laufblöðum, og eða fá að tína steina ofan í hana. Ég gat einnig sýnt starfsfólki Heimasíðu okkar samnema sem ég veit að þeir hafa haft gaman af. Við val á verkefnum í vettvangsnámi tengd umhverfinu, gat ég nýtt margar hugmyndir frá Vísindasmiðju og er ég t.d. að fara að hanna lítið leikhús fyrir okkur með börnum og starfsmönnum þar sem hugmyndin er frá smiðjunni (hús með yfirbreiðslu (sem skoða má hluti inn í með vasaljósi). 

· Við getum heilmikið nýtt okkur þetta í starfi á þá leið að þetta hafi verið einskonar hugmyndabanki sem við getum svo unnið og þróað á þann hátt að það henti börnunum og vinnu þeirra með þennan efnivið.

· Ég tel að við getum nýtt alla þættina og ég hef þegar gert það í starfi mínu með börnunum. T.d. gerði ég stóra og mikla skráningu núna í vettvangsnáminu mínu. Hún var gerð með mjólk, matarliti og uppþvottalegi og ég tók fyrir þrjá hópa. Í einum hóp voru 2-3 ára gömul börn. í hóp 2 var aldurshreinn, þriggja ára og í hóp 3 börn 3-4 ára. Rosalega gaman í alla staði. Rafmagnið og segulinn hef ég einnig notað. Sem og upplifun með form, ljós og liti.

· Ég ætla að  gera tilraunir í leikskólanum eins og ég  lærði hjá þér í sumar.

· Ég mun nýta mér margt af því sem var kennt ef ekki allt í minni vinnu. Sérstaklega fannst mér gaman að vinna þrívíddarverkefnið og mun ég vinna það með börnunum í vetur, það er að segja ef þau hafa áhuga.

Fannst ykkur vanta einhverja áhersluþætti? Ef já hvað?

· Það hefði ekki mátt sleppa neinu að mínu mati og man ég ekki neitt í fljótu bragði sem hefði mátt fara betur yfir. 

· Ekki sleppa neinu, en ef hefði verið meiri tími þá ósjálfrátt hefði maður farið dýpra í sum atriðin.

· Vanti einhverja áhersluþætti: Það hefði verið gaman að kynnast smásjánni en kannski var það með vilja gert því að það eru fáir leikskólar búnir slíku tæki.

· Ég hefði viljað fara dýpra í tíma 4 og 5. Þetta var sett upp í stöðvum sem var rosalega gott en ég held jafnvel ef það hefði farið meira ofan í hvern þátt betur hefði það verið gott. 

· Hefði mátt fara dýpra í sumt og sleppa öðru: Ég held ekki, svei mér þá. Það eina er að kannski hefði maður fengið dýpri skilning á efninu ef kennarar hefðu verið meira við en það þarf svo sem ekki að vera. Þetta efni finnst mér vera þannig að það á ekki að fara mjög djúpt í það heldur á að kynna það fyrir okkur og láta okkur svo vinna úr því á þann hátt sem við gætum hugsað okkur að nýta hann - sem og við gerðum.

Hverjar voru væntingar ykkar? Var þeim mætt?

· Var ekki með neinar væntingar vissi ekki hverju ég átti von á. En námskeiðið fannst mér henta vel og var mjög skemmtilegt og mundi vilja sitja það aftur í framtíðinni (ef ég þyrfti ekki að gera verkefni úr því).

· Ég fór með það hugarfar að hafa gaman af og læra af tveimur reynsluboltum. Það gerði ég svo sannarlega og miklu meir. Mér fannst mikill kostur að geta bara spjallað um daginn og  veginn, þetta var ekki í stífu formi. Nálægðin var mikil við kennarana. 

· Væntingum mínum var vel mætt að mínu áliti en ég hefði viljað hafa þetta lengra, þ.a. stundum upplifði ég svolítið mikinn hraða þegar verið er að kenna svona mikið á stuttum tíma, þ.e. margmiðlun og annað með smiðjunni. 

· Ég tel að ég hafi oft ekki notið mín til fullnustu vegna ofþreytu þá (aðeins við mig að sakast þar). Kennsluefni áfangans, glósur úr tímum, bækur og greinar hafa nýst mér vel. Fræðslan um einingakubbana var mjög góð,ekki síst vegna þess að hún nýttist mér vel þar sem ég er í vettvangsnámi (kubbar þar taldir frekar heilagir, ekki nota neitt með þeim). Það er nú liðin tíð. Einnig var mjög gott að fá upplýsingarnar um mismunandi skráningaform.

· Væntingar mínar?? Ég vissi í raun og veru ekkert hvað það var sem ég átti að vænta af vísindasmiðjunni annað en það að hún myndi kynna fyrir mér allskonar efnivið um þetta efni, sem og hún gerði. Þannig að ég varð ekki fyrir neinum skakkaföllum af því að sitja þetta námskeið heldur var ég mun fróðari og með góðan hugmyndabanka í farteskinu þegar sumarönninni lauk. 

· Ég vissi ekki hverju ég átti von á þannig að ég var ekki með neinar væntingar. Það sem mér fannst skemmtilegast var tengingin sem ég fann á milli þessa námskeiðs og myndmenntina hjá Örnu Vals á fyrstu sumarönninni.

Annað

· Þetta námskeið er nauðsynlegt fyrir okkar nám og verkefnin öll sem við gerðum mjög skemmtileg. Fyrir vikið er ég áræðnari í að gera svona tilraunir og athuganir um fyrirbæri náttúrunnar.

· Það var gaman að fá að spjalla og spá í hlutina. Andrúmsloftið var mjög afslappað og flott hvernig þið löbbuðuð á milli og gáfuð ykkur á tal við alla.  

Ályktanir 

Vísindasmiðjan hefur að mörgu leyti komið vel út, sérstaklega á sumarmisseri. Því miður hef ég ekki aðgengi að staðnemum sem lokið hafa námskeiðinu en veit eftir spjall við nokkra þeirra hvernig þeim fannst. Sumum fannst erfitt að tímarnir voru dreifðir og hversu verkefnavinna var mikil með tilliti til þess að þeir voru á skrifa lokaritgerð á sama tíma. Aðrir sögðu þetta vera tímana sem þeir biðu eftir og fannst verkefnavinnan spennandi. Ég reyndi að mæta nemunum á þann veg að þeir þurftu ekki að skila verkefnum hjá mér fyrr en 3 vikum eftir að þau skiluðu lokaritgerðinni.

Annars virðast nemarnir ánægðir með það sem fram fer og sjá tengingu við starfið í leikskólanum. Augu þeirra fyrir tækifærum í umhverfinu opnast að einhverju marki. Gallarnir virðast vera að farið er yfir mikið efni á litlum tíma og því fá nemarnir ekki tækifæri til að sökkva sér nægjanlega ofan efniviðinn. Það sem kom mér ef til vill mest á óvart er að nemarnir kvarta ekki undan miklum verkefnum í námskeiðinu, en þau eru ekki lítil.

Það sem mér finnst skemmtilegast er hvað augu margra fyrir möguleikum umhverfis og efnis hefur opnast. 

